
DOMINGO 4 . JUNiO 1995 

Tuterara 
TXILLARDEGI / Hizkuntzalaria eta idazlea 

Joan den 26an Tuteran ger-
tatu nintzen. Euskaldun 
erronkariarek bezala esate-
kolan, Tútran izan nintzela 
esaten egokiago balitzateke 
ere. 

Eta girotuz joatekotan. 
Complutensetik etorritako 
Juan Antonio Souto irakas-
learen hitzaldia aditu nuen. Musulmanek VIII. 
mendean Erribera okupatzean, Tutera inguru 
guztia «fue abandonado por los vascones» adie-
razi zuen zehazki; Zaragozako taifa-herrial-
dearen barruan geldituz. 

Tutera handik lau mendetara izan zen «libe-
ratua»; baina etorkin musulmanek eta juduek, 
beste lau mendez bertan atxekiko zutelarik. 
Erriberako kondaira eta Imozkoa, adibidez, 
desberdinak dira osoki. Erriberan, bestalde, ez 
dago ibarralde berezirik; dagoen zabala, Ebrori 
dagokio, eta bakarra da. 

Baskoinak, ulertu genuenez, Erriberara be-
gira bezala gelditu omen ziren Kaparroson eta 
Karakaztelun; eta Kaskante euskal hiri zaharra, 
adibidez, mendetan barrena gelditu zen jato-
rrizko enborretik etenda,.. 

Fontellas aldera eraman naute: ikastola be-
rriarentzako lanak aurrera doaz (Tutera ondo-
ondoan). Musulmanek Tuteraren erdi-erdian 
eraiki zuten mezkitatzar handiari arrapostu 
egokia eman nahiz, itxuraz, Fontellasen orain 
sekulako ikastola ari da sortzen. 

«Nafarroa Oinez» prestatzen duen euskaltzale 
mordo batekin elkarrizketatu naiz. Denak eus-
kaldun berriak, euskaraz bikain mintzo, denok 
sutsu eta gazte; kartelez, dominaz eta ardo-
kaxaz inguraturik. Buru egiten dutenetako bat, 
Cabanillaskoa da. Besteak beste, Urzanteren 
"Adarbakoitzaren oinatza" ipuin-bilduma 
salgai jarri dute. 

Beren sua kutsatu didate, zinez. «Nafartar 
arraza lo datza» esaten zuten gure arbasoek. 
Gaur hori ez da egia. 

Beste batzuk dantza lo hemen: gure arteko 
«intelectual» (?) erderómano-ak. Hauek bai, 
«vanguardia» izan ustez, azkeneko erreta-
guardia bihurturik... 

Azal bitez, otoi. Tuterako «Nafarroa 
Oinez»era, eta gero mintza. 

